
Dil «Munt s. Gieri»
a «L’odur dalla tiara»
Igl empremTschespet ei cumparius avon 100 onns ed il davos avon treis onns. Ussa suonda l’ediziun pil giubileum centenar
da quella retscha da cudischs che ha fascinau mellis Sursilvans. El porta il num «L’odur dalla tiara».

Venderdis, ils22d’october2022vegnquell’edi-
ziun presentada allas 20.15 ella ScalaTrun, ina
localitad per art e musica ell’anteriura fabrica
da ponn aTrun. Per quei arranschament festiv
porscha la Surselva Romontscha in schatg mu-
sical cunQuirina Lechmann e Stefan Kägi.Hu-
bert Giger – in dils auturs dil Tschespet da giu-
bileum – e Martin Cabalzar prelegian ord il
Tschespet 78. Per la participaziun alla vernis-
sascha dil cudisch ei il certificat da Covid-19
necessaris.

In tschuppel auturs
«NiesTschespet» nr. 78 ei il resultat dalla lavur
intellectuala da pliras auturas e plirs auturs sur-
silvans. El ei in cudisch variont cun prosa e li-
rica, da scribentas e scribents da differentas ge-
neraziuns», scriva il president dalla Surselva
Romontscha,Alberto Palaia en siu plaid sin via
pil giubileum da 100 onns da «Nies Tsche-
spet». Ed el constatescha: «Nies Tschespet ei
dapli ch’ina retscha da cudischs, dapli ch’in or-
nament sillas crunas da nossas stivas. Il cudisch
stampau, quel da pupi cun cuviarta en cartun,
para da piarder sia fascinaziun, sia funcziun sco
mied per cuorturiala. Biars legian per sescolar,
per s’informar e magari perquei ch’els ston.
Biars legian denton era perquei ch’ei quiete-
scha e pren ins per in mument ord la hectica
dalla veta quotidiana. Leger engrondescha en
mintga cass nies horizont e dat alas a noss’ima-
ginaziun.» Per quell’ediziun pil giubileum da
100 onns da quella retscha da cudischs sursil-
vans ha la Surselva Romontscha saviu animar
pliras auturas ed auturs da s’engaschar: Maria
Cadruvi, Iso Camartin, Linard Candreia, Pau-

la Casutt-Vincenz, Felix Giger, Hubert Giger,
Leontina Lergier-Caviezel, Alexander Maissen,
Arnold Spescha, Rico Tambornino e Leo Tuor.
Cumpletada vegn quell’ediziun cun texts da
prosa nunedi da Theo Candinas ed entginas
poesias ord il relasch da FlurinCamathias. L’ar-
tista sursilvana TresaDeplazes Caspeschaha fatg

purtrets cun rispli da mintga autura ed autur
aposta per quei tom. Il davos Tschespet ei dil
reminent cumparius 2018: «Verdads cun in
surrir» da Donat Cadruvi.

Ina liunga historia
Igl emprem tom dalla retscha da «Nies Tsche-
spet» ei cumparius igl onn 1921. Gia 1891,
pia avon 130 onns, haveva Caspar Decurtins
iniziau l’ediziun dil «Tschespet». Suenter treis
toms ei quei project denton vegnius sistius.
Ella prefaziun dil Tschespet da 1921 scriva
GionCahannes: «Sut il num «NiesTschespet»
ha Caspar Decurtins publicau avon onns in
pèr volumets: Il viadi a Jerusalem e Fabiola.
Nus havein salvau il num sco regurdientscha
dil grond campiun romontsch. Il present cu-
dischet porta las historias dil Munt s. Gieri da
Flurin Camathias.» Probablamein havess
strusch enzatgi sminau lu che quella retscha
dil Tschespet animeschi tontas e tons auturs
da s’engaschar en favur dil lungatg sursilvan
ed aschia da derasar sur decennis historias
ch’ein aunc oz pli che actualas. Ins patratgi vid
poesias e prosa da Gion Antoni Huonder, ov-
ras da Giachen CasparMuoth ni Gion Cadie-
li, pader Maurus Carnot e Giachen Michel
Nay. Ni lu era per exempel las enconuschen-
tas ovras d’Alfons Tuor, da Guglielm Gadola,
Sep Mudest Nay ni era Gion Deplazes, Toni
Halter, Theo Candinas, Donat Cadruvi, Vic
Hendry ed ils davos onns da Silvio Camenisch,
Leo Tuor ed Ursicin G. G. Derungs. Strusch
ina Sursilvana ni in Sursilvan ha buca giu en-
ta maun in ni l’auter dils toms cun «Monas e
minas», «General Demont», «Culan de Crest-
aulta», «Paul Luziet e sias marletgas», «Gion
Barlac» ni «Settembrini».

Il frontispezi dil 78avel tom da «Nies Tschespet».
El porta il tetel «L’odur dalla tiara». FOTO MAD

LAAX

Gi da Platta Pussenta
Sonda proxima, ils 23 d’october 2021, envida la Fundaziun
Platta Pussenta al Gi da Platta Pussenta. Igl ei in gi d’acziun de-
dicaus ad in tema specific sigl intschess d’ina dallas quater
vischnauncas Falera, Laax, Sagogn ni Schluein. Uonn ei Laax
en roda. La fundaziun pren la caschun da presentar alla popu-
laziun il project da restauraziun dalla ruina Lagenberg. Corsin
Caduff, commember dil cussegl da fundaziun, enconuscha bein
gl’areal ed era la historia digl anteriur casti medieval. Per in-
cumbensa e cun sustegn dalla Pro Laax ha la fundaziun orga-
nisau ils meins vargai ina restauraziun migeivla dil monument
cultural. Corsin Caduff vegn ad informar surlunder ensemen
cun Christoph Walser, meinaproject dil Survetsch archeologic
dil cantunGrischun. La populaziun ei envidada da prender en-
vesta ellas lavurs realisadas. (fmr/abc)

Participontas e participonts s’entaupan sonda proxima, allas 13.45 alla fer-
mada dils bus locals a Laax Murschetg.

La ruina Lagenberg sil crest digl Uaul Casti ei restaurada migeivla-
mein ed ha retschiert in access. FOTO AUGUSTIN BEELI

L’ustria sil binari pretenda in certificat
Il Glacier Express pretenda da sia clientella in certificat per in viadi denter SognMurezi e Zermatt. Il tren turistic tras gl’intschess
alpin vala sco manaschi gastronomic. Ed a quei menaschi maunca aunc adina ina buna part dalla clientella internaziunala.
ANDREAS CADONAU/FMR

«Nus essan ina ustria sin rodaias.» Aschi ha la
gestunaria dilGlacier Express,AnnemarieMey-
er, definiu il tren che transportescha turistas e
turists naven da SognMurezi aZermatt. E quei
ei il motiv ch’il menaschi gastronomic preten-
da da ses hosps in certificat per far il viadi cul
tren. L’idea da pretender in certificat ei denton
buca vegnida dalla interpresa sezza, mobein dil
cantun. En quei cass dil cantun Uri. «Demai
che la tschavera principala vegn survida el tren
sin intschess dil cantunUri havein nus risguar-
dau las premissas dil cantun Uri.» E lez ha de-
finiu il Glacier Express scomenaschi gastrono-
mic ed aschia ha l’interpresa introduciu igl
obligatori, di Annemarie Meyer.

Treis cantuns, differentas pretensiuns
Per ina interpresa sin viadi, respectiv sil binari
tras treis cantuns, ei il federalissem svizzer ma-
gari ina pulita sfida. «Las pretensiuns e restric-
ziunsda corona sedifferenzieschanencerts graus
da cantun tier cantun aschia ch’igl ei buca sem-
pel damantener la survesta.» Bucameins che 12
ga ha l’interpresa stuiu communicar alla client-
ella midadas dallas restricziuns da corona el de-
cuors dalla pandemia. «Lu ston ins aunc risguar-
dar che la plipart dalla clientella dil Glacier Ex-
press vegn da tiaras ch’enconuschan mintgina
autras restricziuns.» Igl obligatori da certificatha
plitost simplificau la lavurdilGlacierExpress vi-
savia allas reglas veglias. «Nus savein puspei
emplenir ils trens e nos hosps ston buca pli pur-
tar mascrina.» Annemarie Meyer ha concediu
che la mascrina hagi adina puspei provocau di-
scussiuns el tren. Demai ch’ins astgava prender
naven la mascrina per magliar ha ei dau hosps
ch’eran adina vida magliar enzatgei naven da
Sogn Murezi entochen Zermatt. «Ils ulteriurs
hosps han per part reclamau.»

Pli paucs trens sil binari
Ils trens dil Glacier Express sin via tras la Sursel-
va paran dad esser occupai bein. Quei maletg
cugliuna empau, diAnnemarieMeyer. «Ils trens
ein bein occupai, denton curseschan pli paucs
trens ch’avon la pandemia.» Il Glacier Express
viva per gronda part da hosps digl exteriur. Su-
let 20% dils hosps derivan dalla Svizra. «Ina
gronda part dils hosps vegn dallaTiaratudestga,
lu dalla America e dil Giapun ed il rest dalla
Europa e dil mund.» Clar che quella clientella
maunca per part al Glacier Express pervia dallas

restricziunsda viagiar. Las frequenzasd’avonco-
rona contonscha il tren turistic per bia buc, sco
quei che Annemarie Meyer ha explicau. «Sche-
gie che las frequenzas einmeglieras che quei che
nus havein atgnamein spetgau.» Ina sparta dil
Glacier Express ei stata pli appreziada e frequen-
tada dalla clientella ch’avon la pandemia. La Ex-
cellence Class cun ina purschida pli avanzada,
sco inmenue da tschun tratgas ed in plaz garan-
tiu alla finiastra, attrai sco aunc mai. «La glieud
vul guder ed ei promta da sbursar dapli daners
per igl agen beinstar.»

Il Glacier Express ei il sulet tren sin il binari svizzer che pretenda da ses hosps in certificat.
FOTO SANDRO BUCHLI

